
Gerçek GERÇEK

(Mekdep mugallymy, uruş weterany, podpolkownik Aba Mämenowy
ýatlap)

Ýeňiş bilen öýne dolandy esger,
Köp ýyllap hatardan galmady işläp.
Geçen urşuň agyr yzasy ýatyr,
Onuň bedeniniň aşagyn dişläp.

22 sany gurşunly esger,
Wah diýmedi jebirli ýaşasa-da.
Mekdep ýaşlarynyň hossary boldy,
Köpüň adamydy, sadady sada.

Hatar-hatar orden medally gerçek,
Geýinerdi söweş gören şinelin.
Bu gün togsanyny arka atypdyr,
Gowşuryp oturanok Diýarda elin.

Diri taryh ýaşap ýören esgerler,
Gören soňlar ok-däriniň tüssesin.
Öwrenýäris ýow gaýtaran pederden,
Watan goramagyň beýik nusgasyn.

II.

…Bu gün gerçek täzeledi dünýäsin,
Üzüm çybygyndan ýolunyp düşdi.
Heläk boldy ahyr tendäki okdan
Daşyna hossarlar, deň-duşlar üýşdi.

Galdymyka arman gerçek kalbynda,
Agtyk, çowluk gallap otyr daşyny.
Bäş ýyl haýyp geçdi uruş ýyllary

Alyp gitdi juwan ýaşlyk ýaşyny.

Göz öňümde, düşeginiň üstünde,
Surat dälde, sungat bolup ýatyşyň.
Bir günde müň ýola ýat edýän adyň,
Gursagymy ýaryp barýar ataşyň.

Gursagyňda ýanan oduň öçdümi,
Ýadyňdan çykdymy ajap pursatlar,
Ýaşlyk tozan bolup geçip gitdimi,
Pellehana ýetmän galan dek atlar.

Bogup barýar demligimden ýapyşyp,
Seniň ýoklugyňa heniz ynam ýok,
Asmandaky bulutlaram dagady,
Uruş ýok, jenjel ýok,
ýöne esger ýok.

Eziz adyň müň mertebe gaýtalap,
Dagy sökdüm, çöli sökdüm perişan,
…Manyly ömrüňe guwanýan esger,
Bagtyýar durmuşda bagtly ýaşan.

Amansähet ANNASÄHEDOW. Goşgular


